
〈并序〉

閩越之英，惟歐陽生以能文擢第，爰始一命，食太學之禄，助成均之教，有庸績矣。我

唐貞元年己卯歲，曾獻書相府，論大事，風韻清雅，詞旨切直。會東方軍興，府縣未暇

慰薦。久之，倦遊太原，還來帝京，卒官靈臺，悲夫！生於單貧，以狥名故，心專勤儉，

不識聲色，及兹筮仕，未知洞房纎腰之為蟲惑。初抵太原，居大將軍宴，席上有妓北方

之尤者，屢目於生。生感悅之，留賞累月，以為燕婉之樂，盡在是矣。既而南轅，妓請

同行，生曰：「十目所視，不可不畏！」辭焉，請待至都而來迎，許之乃去。生竟以蹇

連，不克如約，過期命甲遣乘密往迎妓。妓因積望成疾，不可為也，先死之夕，剪其雲

髻，謂侍兒曰：「所歡應訪我，當以髻為貺。」甲至得之，以乘空歸，授髻於生，生為

之慟怨，涉旬而生亦殁。則韓退之作何蕃書所謂「歐陽詹生」者也。河南穆玄道訪予，

常歎息其事。嗚呼！鍾愛於男女，素期效死，夫亦不蔽也。大凡以斷割不為麗色所汩，

豈若是乎？古樂府詩有華山畿，《玉臺新詠》有廬江小吏，相死或類於此。暇日偶作詩

以繼之。云：

有客西北逐，驅馬次太原。

太原有佳人，神豓照行雲。

座上轉横波，流光注夫君。

夫君意蕩漾，即日相交歡。

定情非一詞，結念誓青山。

生死不變易，中誠無間言。

此為太學徒，彼屬北府官。

中夜欲相從，嚴城限軍門。

白日欲同居，君畏仁人聞。

忽如隴頭水，坐作東西分。

驚離腸千結，滴淚眼雙昏。

本達京師迴，賀期相追攀。

宿約始乖阻，彼憂已纏綿。

高髻若黄鸝，危鬢如玉蟬。

纎手自整理，剪刀斷其根。

柔情託侍兒，為我遺所歡。

所歡使者來，侍兒因復前。

抆淚取遺寄，深誠祈為傳。

封來贈君子，願言慰窮泉。

使者迴復命，遲遲蓄悲酸。

詹生喜言旋，倒屨走迎門。

長跪聽未畢，驚傷涕漣漣。

不飲亦不食，哀心百千端。

襟情一夕空，精爽旦日殘。

哀哉浩然氣，潰散歸化元。

短生雖别離，長夜無阻難。

雙魂終會合，两劍遂蜿蜒。

丈夫早通脫，巧笑安能干。

防身本苦節，一去何由還。

後生莫沈迷，沈迷喪其真。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

